Avgerð frá Skatta- og avgjaldskærunevndini frá 5.05.2008 
Mál nr. 08-02-21-57

- botnfrádráttur hjá hjúnafeløgum

- skattalógin § 4

Samandráttur:

Skatta- og avgjaldskærunevndin staðfesti avgerð hjá Kommunalari Skattakæru​nevnd at hækka skattskyldugu inntøkuna hjá kærara. Avgerðin varð grundað við, at

Skatt​skylduga inntøkan hjá hjúnafelaga hansara í 2005 var omanfyri kr. 24.000. Hann brúkti tí allan botnfrádráttin sjálvur, og onki var at flyta til kæraran.

Upplýst er, at kærarin í apríl mánaða 2006 fekk skattauppgerð fyri inntøkuárið 2005, sum

vísti, at hann átti avlopsskatt á kr. 10.946. Seinast í 2006 broytti TAKS skattauppgerð hans​ara og vísti á, at henda skattuppgerð varð grundað á, at hann hevði fingið botnfrádrátt fluttan frá hjúnafelaganum. Men av tí at hjúnafelagin hevði fingið eftirgjald frá Almanna​stovuni, sum gjørdi, at skattskylduga inntøka hansara var omanfyri kr. 24.000, kundi kærarin ikki brúka hendan botnfrádráttin.

Avgerðin varð kærd til Kommunala Skattakærunevnd, sum staðfesti avgerðina.

TAKS greiðir frá, at § 4, stk. 1 í skattalógini sigur, at:

”Hjúnafelagar verða hvør sær settir sjálvstøðugt í skatt av inntøkum sínum. Um skatt​skyldug inntøka hjá øðrum hjúnafelaganum er undir skattafría botnfrádráttin og hjá hinum yvir, verður ein javning gjørd, so at tann lægra inntøkan verður hækkað upp til skattafría botnfrádráttin, og tann hægra verður lækkað í sama mun.”

Skattafríi botnfrádrátturin í 2005 var kr. 24.000. Tá hjúnafelagin ikki hevði nakra skatt​skylduga inntøku í 2005, varð botnfrádrátturin fluttur til kæraran soleiðis, at hann bleiv skatt​aður av kr. 24.000 minni. Men tá hjúnafelagin aftaná hetta fekk eftirgjald frá Al​manna​stovuni, og skattskylduga inntøka hansara varð hækkað, var samlaða skatt​skyld​uga inntøka hansara í 2005 omanfyri 24.000 og tí var tað ikki rætt, at kærarin hevði fingið henda frádráttin fluttan frá hjúnafelaganum.

TAKS rættar tí skattauppgerðina hjá kæraranum soleiðis, at hann ikki fær hjúnafrádráttin

frádrignan í skattskyldugu inntøku síni fyri inntøkuárið 2005.

Avgerðin hjá Skatta- og avgjaldskærunevndini.

Sambært § 4, stk. 1 í skattalógini verða hjúnafelagar hvør sær settir sjálvstøðugt í skatt av

inntøkum sínum. Um skattskyldug inntøka hjá øðrum hjúnafelaganum er undir skattafría

botnfrádráttinum og hjá hinum yvir, verður ein javning gjørd, so at tann lægra inntøkan verður hækkað upp til skattafría botnfrádráttin, og tann hægra verður lækkað í sama mun.

Sambært upplýsingunum í málinum hevur hjúnafelagin hjá kæraranum í 2005 fingið útgjald eftir § 9 í forsorgarlógini. Hendan inntøka er ikki skattskyldug, og um viðkomandi bert hevði slíka inntøku, kann hin kærarin brúka botnfrádráttin.

Men tá hjúnafelagin fær játtað miðal fyritíðarpensjón afturvirkandi frá 1. juni 2005, fær hann í hesum sambandi eftirgjald frá Almannastovuni, sum ger, at skattskylduga inntøka hansara fyri 2005 verður broytt frá kr. 0 til kr. 36.701. Hetta orsakað av, at grund​ar​upp​hædd og viðbót til miðal fyritíðarpensjón eru skattskyldugar veitingar. Avlamisviðbótin er hinvegin ikki ein skattskyldug veiting.

Aftaná eftirgjaldið vegna játtan av fyritíðarpensjón verður skattskylduga inntøkan hjá hjún​a​felaganum sostatt omanfyri botnfrádráttin, sum hetta árið var kr. 24.000, og tí er ongin óbrúktur botnfrádráttur at flyta yvir til kæraran.
Skatta- og avgjaldskærunevndin avgjørdi at staðfesta avgerðina hjá Kommunalu

Skattakærunevndini. Avgerðin verður grundað við, at fyritreytin fyri, at kærarin kann brúka botnfrádrátt eftir § 4, stk. 1 í skattalógini er, at skattskylduga inntøkan hjá hjúnafelaga hansara er undir skattafría botnfrádráttinum. Tá skattskylduga inn​tøk​an hjá hjúnafelaga B í 2005 er omanfyri kr. 24.000, brúkar hann allan botn​frá​dráttin sjálvur, og onki er at flyta til kæraran.

